
Pengenalan
Senario pendidikan kini amat memerlukan guru-guru pelatih  yang berijazah lebih kreatif dan inovatif supaya pengajaran dan pembelajaran mereka adalah efektif. Kreatif bermaksud kebolehan seseorang mencipta, menghasilkan dan memperkembangkan sesuatu. Inovatif pula ialah kebolehan seseorang untuk memulakan sesuatu yang baru sama ada dalam bentuk kaedah, sistem pendekatan atau sebagainya. Ketandusan unsur kreatif dalam pengajaran menyebabkan pelajar berasa bosan, jemu dan tidak berminat dengan pembelajaran guru.Malah ketandusan inovasi dan pembaharuan yang berterusan dalam mana-mana subjek di sekolah menyebabkan pelajar merasakan sesuatu subjek itu stereotaip, tidak mencabar, statik dan membosankan (PPK, 2004). 
Oleh itu guru pelatih harus memilih kaedah pengajaran dan pembelajarn yang boleh menarik minat serta mencabar kebolehan pelajar, merangsang pembelajaran dan menyeronokkan, berjaya melepaskan horizon intelektual, sosial, moral, kerohanian dan mewujudkan perspektif positif seperti merasa penting untuk dipelajarai serta berguna untuk masa hadapan. Justeru, satu anjakan paradigma harus dilakukan untuk menjadikan guru-guru pelatih minat dalam teknologi komunikasi dan informasi dengan penggunaan multimedia dalam pengajaran dan pembelajaran.
Seperti dimaklumi, minat adalah sangat penting dalam mempengaruhi sikap seseorang terhadap sesuatu perkara. Banyak kajian mendapati minat dapat mempengaruhi seseorang terhadap sesuatu pekerjaan ataupun tugasan yang dilakukan. Dalam aspek ICT pengaruh minat guru-guru adalah sangat penting terutamanya dalam memastikan sikap mereka terhadap penggunaan ICT dalam pengajaran pembelajaran. Dalam konteks ini minat terhadap ICT guru-guru pelatih meliputi minat yang berhubungan dengan beberapa perkara seperti sejarah perkembangan komputer, bagaimana komputer berfungsi, pengaturcaraan program komputer, penghasilan perisian multimedia, penilaian perisian komersial, aplikasi komputer untuk tujuan pengajaran dan/atau pembelajaran, keselamatan data dalam komputer serta undang-undang hak cipta. Semua perkara yang dinyatakan di atas adalah penting sekiranya seseorang itu boleh dianggap sebagai memiliki ketrampilan yang tinggi dalam teknologi komputer. Justeru guru pelatih perlu melengkapkan diri dengan perkara-perkara tersebut dengan bersungguh-sungguh. 
Kesediaan guru-guru yang dilahirkan tidak hanya terhad kepada keupayaan menggunakan Teaching Courseware atau 850 On the Shelf Courseware yang telah disediakan oleh Kementerian Pelajaran Malaysia malah berperanan membantu mencapai dasar utama Kementerian Pelajaran berkaitan teknologi komunikasi dan informasi dalam pendidikan iaitu “memastikan semua pelajar celik ICT; mengutamakan peranan dan fungsi ICT dalam pendidikan, sebagai mata pelajaran atau pengupaya dalam pengajaran dan pembelajaran; dan menggalakkan penggunaan ICT bagi meningkatkan produktiviti, kecemerlangan dan keberkesanan sistem pengurusan” (KPM, 2006). Walau bagaimanapun, pembelajaran yang bertonggakkan minat yang mendalam tentunya  bukan sahaja memudahkan bakal guru mengikuti sesi-sesi pembelajaran berkenaan, malah dengan minat juga dapat memastikan kecekalan dan kemahuan yang berterusan untuk terus mempelajari dan menguasai ilmu yang dipelajari. 
Minat terhadap Teknologi Komunikasi dan Informasi
Teknologi komunikasi dan informasi mempengaruhi guru dan sekolah. Membekalkan pelajar dengan pengetahuan teknologi komunikasi dan informasi perlu dilihat sebagai bukan sahaja tanggung jawab ibu bapa dalam konteks domestik, tetapi juga sebagai satu tanggung jawab penting di sekolah. Sekolah seharusnya menjadi satu arena kepada pemerolehan pengetahuan teknologi komunikasi dan informasi yang masyarakat perlukan; ini bermakna bahawa guru-guru mempunyai tugasan atau tanggung jawab yang penting dalam membimbing pelajar belajar teknologi komunikasi dan informasi. Secara amnya, pembangunan masyarakat bermaklumat telah memberi tekanan tambahan ke atas sistem pendidikan dan secara khususnya kepada guru-guru.  Sehingga 2005 hasrat kerajaan untuk melahirkan modal insan yang berketerampilan dalam teknologi komunikasi dan informasi dapat dilihat melalui inisiatif Projek Rintis Sekolah Bestari, Schoolnet, Projek MySchoolNet, makmal pengkomputeran, TV Pendidikan, pembekalan komputer riba, Projektor LCD, skrin, troli, TV dan pencetak dalam pengajaran dan pembelajaran Sains dan Matematik dalam Bahasa Inggeris (PPSMI), penawaran mata pelajaran-mata pelajaran ICT dan latihan untuk meningkatkan kemahiran ICT 200,000 guru  telah dilaksanakan oleh Kementerian Pelajaran Malaysia (KPM, 2006).
Pengenalan  teknologi maklumat seharusnya membawa kepada kepelbagaian cara pembelajaran, dan guru perlu mempunyai hubungan yang bercorak reflektif dengan perubahan-perubahan yang berlaku dalam masyarakat. Pembelajaran dan pengajaran bukanlah dua proses yang terpisah, tetapi adalah proses reflektif di mana kedua-duanya perlu disesuaikan dan berfungsi secara bersama bersama-sama dengan situasi luaran yang sedia ada.
Guru-guru perlu secara tekalnya menyesuaikan pengajaran mereka dengan keadaan semasa dan mengaplikasikan kaedah-kaedah pengintegrasian teknologi terkini yang relevan dalam masyarakat bermaklumat. Satu syarat perlu bagi berlakunya perubahan ini ialah tahap akses yang munasabah kepada sumber-sumber yang standard dalam pendidikan. Ini termasuklah akses kepada komputer dan kepada lain-lain peralatan yang relevan  kepada guru-guru dan pelajar, dan juga pendidikan keguruan yang berterusan yang akan memastikan tahap yang boleh diterima berkaitan dengan pengetahuan dan kompeten berkaitan teknologi komunikasi dan informasi.

Pembelajaran sepanjang hayat memberi implikasi bahawa guru-guru, melalui latihan dalaman secara berterusan dapat menggilap dan sentiasa mengemaskinikan pengetahuan teknologi komunikasi dan informasi mereka secara tekal. Justeru, pengajaran mereka akan selaras dengan perkembangan semasa khususnya dalam konteks perkembangan teknologi komunikasi dan informasi. Walau bagaimanapun, prasyarat penting bagi ini ialah minat dan pengetahuan guru-guru itu sendiri serta kompetensi mereka di dalam menggunakan teknologi komunikasi dan informasi, contohnya penggunaan internet. Guru-guru yang cekap mengakses komputer atau internet ini mempunyai kelebihan dengan melaksanakan pengajaran melalui kompetensinya dan penggunaan teknologi komunikasi dan informasi. Dan tentunya pelajar juga turut beruntung kerana guru mereka menjadai lebih berpengetahuan dan lebih berkompetensi dalam penggunaan teknologi komunikasi dan informasi. Pengajaran berbantukan teknologi komunikasi dan informasi seperti melalui penerokaan sumber berbentuk digital dengan melayari laman web boleh membantu meningkatkan minat pelajar serta proses pengajaran dan pembelajaran bahkan dapat “menghidupkan” subjek itu sendiri.
Keputusan untuk menggunakan teknologi komunikasi dan informasi pula mungkin dipengaruhi oleh pelbagai faktor seperti pengetahuan dan kemahiran serta kemudahan di sekolah. Namun beberapa kajian menunjukkan bahawa kepercayaan guru berkaitan penggunaan teknologi komunikasi dan informasi dalam kerja-kerja mereka merupakan faktor penentu dalam kemampuan guru mengintergrasikannya dalam pengajaran  (Pajeras, 2002).
Kompetensi dan Minat Guru dalam Teknologi Komunikasi dan Informasi
Minat guru-guru dalam penguasaaan teknologi komunikasi dan informasi boleh mewujudkan satu asas bagi sikap mereka terhadap penggunaan teknologi komunikasi dan informasi dalam pengajaran. Tidak keterlaluan sekiranya dikatakan bahawa secara amnya guru mempunyai sikap yang positif terhadap wadah teknologi yang baru ini. Sebagai contoh, ramai yang mungkin berpendapat bahawa internet adalah sesuatu yang menarik. Tentunya ini merupakan satu aspek yang positif dalam konteks hubungan antara guru dengan teknologi komunikasi dan informasi. sebaliknya pula, mungkin terdapat perbezaan pandangan dalam kalangan guru apabila tinjauan secara lebih spesifik tentang hubungan antara guru-guru dan teknologi komunikasi dan informasi dilakukan.
Terdapat perbezaan mengikut gender dan umur dalam penguasaan teknologi komunikasi dan informasi dalam kalangan guru-guru. Hernes, Hestmann, dan Haaland (2000), melaporkan bahawa 40% daripada guru-guru perempuan dalam kajian mereka dan 62% daripada guru-guru lelaki telah menyatakan bahawa mereka adalah cekap dalam penggunaan internet. Mereka juga melaporkan terdapat hubungan yang negatif antara kecekapan dalam penggunaan internet dengan umur. 77% daripada guru-guru yang berumur 25 tahun atau kurang menyatakan mereka adalah cekap (good) dalam penggunaan internet, berbanding dengan 25% daripada guru-guru berkenaan yang berumur 56 tahun keatas. Ini menjelaskan pandangan bahawa faktor umur juga mempengaruhi minat terhadap teknologi komunikasi dan informasi kerana terdapatnya kajian yang menunjukkan bahawa penguasaan kemahiran penggunaan internet  adalah lebih baik dalam kalangan guru-guru muda. Guru-guru pelatih yang lahir di antara tahun 1965 dan 1976, lebih mudah mengadaptasikan dengan teknologi baru ini lebih-lebih lagi bagi generasi yang lahir selepas tahun 1977 yang lebih terdedah dengan teknologi komunikasi dan informasi masa kini. 
Kelebihan yang ada pada guru-guru muda ini tidak seharusnya dilihat sebagai sesuatu yang mencabar kewibawaan guru-guru yang lebih berumur. Guru-guru muda seharusnya memainkan peranan yang penting sebagai agen bagi penyebaran pengetahuan dan kompetensi dalam teknologi komunikasi dan informasi di kalangan warga pendidik, yang tentunya akan menguntungkan guru-guru yang lebih berumur. Jika dilihat secara lebih mendalam, minat guru terhadap teknologi komunikasi dan informasi perlu seimbang dengan minat pelajar terhadap teknologi komunikasi dan informasi dan adalah tidak mustahil bahawa tahap minat dalam teknologi komunikasi dan informasi dalam kalangan pelajar adalah lebih tinggi berbanding dengan dalam kalangan guru. Maka adalah tidak pelik sekiranya akan turut juga berlaku penyebaran pengetahuan dan kompetensi dalam teknologi komunikasi dan informasi daripada pelajar kepada guru-guru.
Dalam program pendidikan guru pula didapati minat guru-guru pelatih untuk mempelajari topik-topik berkaitan dengan komputer berada pada paras sederhana. 

	
	
	Mean
	SP

	1.
	Sejarah perkembangan komputer
	2.3283
	.76632

	2.
	Bagaimana komputer berfungsi
	2.9648
	.70746

	3.
	Pengaturcaraan program komputer
	2.7838
	.81427

	4.
	Penghasilan “courseware” multimedia
	2.8328
	.81649

	5.
	Penilaian “courseware” komersial yang siap
	2.7111
	78582

	6.
	Aplikasi komputer untuk tujuan pengajaran/pembelajaran
	3.2675
	.95903

	7
	Keselamatan data dalam komputer
	3.1185
	.77163

	8
	Undang-Undang hak cipta
	2.6175
	.82320

	
	
	
	


Jadual 5.1:  Minat Guru-Guru Pelatih Mempelajari Topik-Topik Dalam Komputer

Walaubagaimanapun secara perbandingan guru-guru pelatih lebih berminat untuk mempelajari perkara-perkara yang berkaitan dengan aplikasi komputer dalam pengajaran pembelajaran (min = 3.26; SP = 0.95). Dapatan ini menunjukkan tahap pengetahuan guru tentang komputer berada pada paras yang agak baik. Justeru itu mereka lebih memikirkan tentang bagaimana proses mengaplikasi ICT dalam pengajaran pembelajaran dapat dilakukan. 
Efikasi Guru Pelatih Terhadap Penggunaan Teknologi Komunikasi dan Informasi dalam Pengajaran dan Pembelajaran

Dalam konteks pendidikan, teknologi komunikasi dan informasi merupakan satu rangkaian elektronik untuk mencari, mengumpul, menyimpan, memproses, menyalurkan dan menyampai maklumat secara efektif, pantas dan banyak untuk membantu proses pengajaran dan pembelajaran. Kejayaan teknologi komunikasi dan informasi dalam pendidikan bukan hanya terletak pada teknologi tetapi juga faktor lain seperti minat, sikap, pendekatan pedagogi, subjek yang diajar, jenis pelajar, tahap pencapaian pelajar, keperluan pelajar, guru dan persekitaran bilik darjah.  Harris (2000) mengkategorikan penggunaan teknologi komunikasi dan informasi dalam pengajaran dan pembelajaran kepada tiga, iaitu:
i. pertukaran interpersonal seperti penyertaan dalam kumpulan perbincangan elektronik, bilik darjah global yang melibatkan pelajar-pelajar bertukar pendapat tentang sesuatu topik dan hubungan elektronik dengan pakar.

ii. koleksi maklumat yang melibatkan pelajar-pelajar dan guru-guru berkongsi artikel, sumber pengajaran dan rancangan pengajaran atau berkongsi data untuk dianalisis; dan
iii. projek yang melibatkan penyelesaian masalah selari yang melibatkan pelajar daripada pelbagai lokasi meninjau sesuatu dan kemudiannya berkongsi kaedah dan dapatan kajian.

Di samping itu, pautan hiperteks dan hypermedia pula membolehkan pelajar menentukan sendiri arah tuju pembelajaran, kelajuan pembelajaran dan urutan pembelajaran.  Hasrat untuk mencapai pengunaan teknologi komunikasi dan informasi secara menyeluruh dalam proses pengajaran dan pembelajaran memerlukan dua jenis perubahan dalam kalangan guru pelatih. Pertama, guru pelatih harus diyakinkan bahawa terdapat banyak kebaikan dan kepentingan penggunaan teknologi komunikasi dan informasi dalam pengajaran dan pembelajaran. Kedua, guru pelatih perlu diberikan kemahiran yang mencukupi untuk menggunakan peralatan teknologi komunikasi dan informasi secara cekap dan efektif.  
Latihan berkaitan teknologi komunikasi dan informasi diperlukan bukan sahaja untuk melatih kemahiran penggunaannya tetapi juga untuk menyakinkan penggunaannya dalam pengajaran dan pembelajaran di kalangan guru pelatih. Malah Pajeras (2003) dalam kajiannya mendapati wujud perhubungan yang utuh antara kemahiran dan amalan dalam teknologi komunikasi dan informasi dalam pengajaran dan pembelajaran guru pelatih semasa parktikum.  Manakala Mohd Zaaba dan Zurida (2002) mendapati guru-guru pelatih masih tidak pasti akan keupayaan mereka untuk menggabungkan teknologi komunikasi dan informasi dalam pengajaran. 
Kebanyakan daripada mereka masih berada di tahap ‘perlu belajar’ untuk meningkatkan pengetahuan dan kemahiran dalam teknologi komunikasi dan informasi. Keupayaan seseorang guru pelatih untuk mengabungkan teknologi komunikasi dan informasi dalam pengajaran bukan berlaku secara automatis. Pengetahuan dan kemahiran dalam teknologi komunikasi dan informasi tidak menjamin  pengintergrasiannya dalam kurikilum dan juga pengajaran. 

Dapatan kajian juga menunjukkan dengan jelas bahawa min bagi minat guru-guru pelatih untuk melakukan kerja-kerja seharian mereka di sekolah dengan menggunakan komputer masih berada pada paras sederhana.

	
	
	Mean
	SP

	1
	Membuat persembahan di dalam kelas/mesyuarat
	3.2571
	.70428

	2
	Mengimbas (scan) dokumen atau gambar
	3.2584
	.66542

	3
	Mencari pangkalan data perpustakaan
	3.0226
	.71439

	4
	Menganalisa data penyelidikan 
	2.8597
	.74443

	5
	Menyimpan rekod inventori
	2.8272
	.74078

	6
	Mengatur cara program komputer
	2.7139
	.80841

	7
	Menghasilkan “courseware” multimedia
	2.8020
	.82155

	8
	Berkomunikasi menggunakan mel elektronik
	3.2814
	.71525

	9
	Menulis dokumen untuk World Wide Web
	2.8641
	.83277

	10
	Mencari maklumat dalam World Wide Web
	3.3383
	.70787

	
	
	
	


                  Jadual 5.2: Minat Guru-Guru Pelatih Melakukan Kerja Dengan Menggunakan Komputer 

Walaubagaimanapun, secara perbandingan didapati guru-guru pelatih lebih berminat mencari maklumat menerusi World Wide Web (WWW) (min = 3.33; SD = 0.70). diikuti oleh minat untuk membuat persembahan dalam kelas atau mesyuarat dengan menggunakan komputer (min = 3.25; SD = 0.70). Keadaan ini adalah disebabkan oleh kemudahan-kemudahan yang sedia ada di dalam bilik mesyuarat atau bilik komputer di mana guru-guru pelatih lebih berpeluang menggunakan kemudahan ICT. Selain daripada itu, nilai min yang tinggi dalam menggunakan internet adalah disebabkan oleh kemudahan untuk mengakses internet di mana jua, sama ada di rumah, sekolah, ataupun di mana. Ini memberi peluang yang lebih luas kepada setiap guru untuk menggunakan internet dengan lebih kerap untuk mendapatkan maklumat berkenaan pengajaran dan pembelajaran mereka.  
Analisis korelasi menunjukkan bahawa terdapat hubungan yang kuat antara minat guru-guru pelatih dengan keinginan melakukan kerja-kerja seharian sekolah dengan menggunakan komputer (r = .626).

	
	 
	UU
	MM

	UU
	Pearson Correlation
	1
	.626(**)

	 
	Sig. (2-tailed)
	.
	.000

	 
	N
	2302
	2302

	MM
	Pearson Correlation
	.626(**)
	1

	 
	Sig. (2-tailed)
	.000
	.

	 
	N
	2302
	2303


              Jadual 5.3: Analisis Korelasi Antara Minat Mempelajari Topik Dalam Komputer Dengan Melakukan Kerja-kerja Dengan Menggunakan Komputer
Justeru, adalah penting  bagi guru pelatih untuk membuat persediaan yang mencukupi agar dapat memenuhi  tuntutan dan jangkaan masyarakat untuk mengabungkan teknologi komunikasi dan informasi dalam pengajaran. Sikap, minat serta keyakinan dan efikasi yang tinggi membantu memudahkan proses peningkatan kemahiran dalam pelaksanaan teknologi komunikasi dan informasi dalam proses pengajaran dan pembelajaran. Albion (1999) menyarankan bahawa satu cara yang ideal untuk meningkatkan efikasi guru pelatih terhadap penggunaan teknologi komunikasi dan informasi ialah dengan menyediakan latihan kemahiran teknologi komunikasi dan informasi kerana ia berupaya meningkatkan efikasi guru pelatih. Hal ini diperkukuhkan lagi oleh Moersch (2001), bahawa penggunaan teknologi komunikasi dan informasi dalam pengajaran adalah bergantung kepada keyakinan serta minat guru pelatih untuk mengguna dan mengendalikan  peralatan teknologi komunikasi dan informasi.
Penutup


Di sini jelas bahawa minat memainkan peranan penting dalam menentukan kekerapan guru-guru pelatih menggunakan ICT dalam proses pengajaran pembelajaran mereka. Daripada perbincangan dapat dilihat sekalipun min keseluruhan bagi kedua-dua perkara, minat mempelajari topik-topik berkenaan dengan aplikasi komputer dan melakukan kerja-kerja dengan menggunakan komputer, adalah pada paras sederhana, terdapat potensi yang boleh difikirkan berkenaan dengan meningkatkan keupayaan dan minat guru pelatih terhadap penggunaan ICT dengan lebih kerap. Sesuai dengan keperluan pendidikan dewasa ini, perlu diambil kira bagaimana meningkatkan minat guru-guru tersebut sebelum mereka pergi lebih jauh iaitu melakukan kerja-kerja harian mereka di sekolah menggunakan ICT. Hubungan yang signifikan yang dicatatkan juga memberikan gambaran bahawa peningkatan dari segi minat terhadap komputer dapat merangsang peningkatan dari segi penggunaannya di dalam kerja-kerja seharian di sekolah.

